
Аннотация. Ushbu maqolada raqamli moliyaviy xizmatlar sohasida
axborotning notekis taqsimlanishi (axborot asimmetriyasi) hodisasining
nazariy asoslari hamda uning huquqiy tartibga solishdagi o‘rni tahlil qilinadi.
Muallif Jorj Akerlofning “limon muammosi”, Maykl Spensning “signalizatsiya
nazariyasi” va Jozef Stiglisning “skrining nazariyasi” kabi klassik
iqtisodiy-huquqiy konsepsiyalarni raqamli moliya kontekstida qayta ko‘rib
chiqadi. Maqolada Big data, blokcheyn, sun’iy intellekt va markazlashmagan
moliya (DeFi) texnologiyalarining axborot asimmetriyasiga ta’siri, shuningdek
iste’molchilar huquqlarini himoya qilish va transchegaraviy tartibga solish
masalalari yoritiladi.

Калит сўзлар. raqamli moliyaviy xizmatlar, axborotning notekis
taqsimlanishi, axborot asimmetriyasi, Fintech, blokcheyn, Big data, sun’iy
intellekt, iste’molchilar huquqlarini himoya qilish, kriptoaktivlar, moliyaviy
tartibga solish.

Аннотация. В данной статье анализируются теоретические основы
феномена неравномерного распределения информации
(информационной асимметрии) в сфере цифровых финансовых услуг и
его роль в правовом регулировании. Автор пересматривает классические
экономико-правовые концепции, такие как "проблема лимона" Джорджа
Акерлофа, "теория сигнализации" Майкла Спенса и "теория скрининга"
Джозефа Стиглиса в контексте цифровых финансов. В статье
рассматривается влияние технологий Big Data, блокчейн, искусственного
интеллекта и децентрализованных финансов (DeFi) на информационную
асимметрию, а также вопросы защиты прав потребителей и
трансграничного регулирования.

Annotation. This article analyzes the theoretical foundations of the
phenomenon of information asymmetry in the field of digital financial services
and its role in legal regulation. The author reviews classical economic and legal
concepts, such as George Akerlof's "lemon problem," Michael Spence's
"signaling theory," and Joseph Stiglitz's "screening theory," within the context
of digital finance. The article highlights the impact of Big Data, blockchain,
artificial intelligence, and decentralized finance (DeFi) technologies on
information asymmetry, as well as issues of consumer protection and
cross-border regulation.

Keywords. digital financial services, uneven distribution of information,
information asymmetry, fintech, blockchain, big data, artificial intelligence,
consumer protection, crypto-assets, financial regulation.

Soʻnggi yillarda butun dunyo boʻylab Fintech krediti jadal surʼatlar bilan
oʻsdi, ammo uning hajmi hali ham mamlakatlarda katta farq qiladi. Mazkur
farqlar iqtisodiy rivojlanish va moliya bozori tuzilmasini oʻzida aks ettirib,
mamlakatning daromadi qanchalik yuqori boʻlsa yoki bank tizimi qanchalik
raqobatbardosh boʻlmasa, Fintech kredit faoliyati shunchalik katta boʻladi.
Fintech kreditlari hajmi bank faoliyatini huquqiy tartibga solish siyosati
unchalik yuqori boʻlmagan mamlakatlarda ham katta hajmni tashkil etadi.

Fintech krediti biznes va isteʼmolchilar uchun muqobil moliyalashtirish
manbasini taklif etadi hamda kam xizmat koʻrsatilayotgan segmentlar uchun
kredit olish imkoniyatini yaxshilash orqali moliyaviy vositachilik samaradorligini
oshirishi mumkin. Biroq raqamli munosabatlarni tartibga soluvchi
normalarning mavjud emasligi, amaldagi normalardagi ziddiyatning
mavjudligi hamda bir davlatning ikkinchi davlat banki siyosatiga mos emasligi
tartibga solish masalalarini boshi berk koʻchaga olib kiradi.

Bu borada asosiy muammolarning aksariyati isteʼmolchilar va
investorlarning munosib himoyasini taʼminlashga qaratilgan boʻladi. Raqamli
moliyaviy xizmatlar orqali sohasida Fintech kredit sektori yanada rivojlansa yoki
banklar kredit berishda shunga oʻxshash texnologik innovatsiyalardan koʻproq
foydalansa, oʻziga xos qiyinchiliklar va imtiyozlar paydo boʻlishi mumkin.
Shunga qaramay, baʼzi davlat yurisdiksiyalarida kredit yoʻqotishlarining oʻsishi
ushbu yangiliklarni toʻliq moliyaviy va iqtisodiy tebranish davomida
qoʻshimcha sinovdan oʻtkazish kerakligini koʻrsatadi. Sanoatga doir biznes
modellarining xilma-xilligi amaliyotchilar va siyosatchilar uchun jiddiy
muammolarni keltirib chiqardi. Bu muammolar isteʼmolchilar va
investorlarning munosib himoyasini taʼminlash, umumiy moliyaviy barqarorlik
va iqtisodiyot miqyosidagi xatarlarni oʻz vaqtida baholashni oʻz ichiga oladi.
Tijorat banklari ushbu innovatsiyalardan kengroq foydalansa, FinTech bilan
bogʻliq kreditlaridan kelib chiqadigan qiyinchiliklar va imtiyozlar kattalashishi
mumkin.

Yillar davomida shakllanib kelgan munosabatlar toifasi iqtisodiy hamda
huquqiy jihatdan ajratilib oʻrganilgan boʻlsa-da, bugungi kunga kelib, ayniqsa,
raqamli munosabatlar tizimida ularning globallashuvini kuzatish mumkin.
Iqtisodiyot va moliyadagi asosiy tushuncha boʻlgan axborot raqamli moliyaviy
operatsiyalarda yangi oʻlchovlarni belgilab berdi. Bir tomon boshqasiga
qaraganda koʻproq yoki yaxshiroq maʼlumotga ega boʻlgan bu hodisa bozor

samaradorligi va adolatliligiga sezilarli taʼsir koʻrsatadi.
Raqamli sohada maʼlumotlarning tez oqimi va moliyaviy mahsulotlarning

murakkabligi yangilarini yaratishda anʼanaviy axborot oʻlchami muammolarini
kuchaytiradi. Ushbu dinamika orqali raqamli moliyaviy xizmatlarda shaffoflikni
taʼminlaydigan, isteʼmolchilarni himoya qiladigan va innovatsiyalarni
qoʻllab-quvvatlovchi samarali meʼyoriy-huquqiy bazalarni ishlab chiqish uchun
juda muhimdir. Albatta, fuqarolik-huquqiy munosabat sifatida tan olinishi
uchun uning nazariy hamda amaliy asoslari boʻlishi lozim. Biz quyida raqamli
moliyaviy xizmatlar koʻrsatish sohasi bilan bogʻliq boʻlgan axborot notekis
taqsimlanishi haqidagi nazariy qarashlar tahlilini amalga oshiramiz.

Bunda dastlab axborot oʻlchami boʻyicha tadqiqotlarni amalga oshirgan va
fanga uning ilk nazariy asoslarini belgilab bergan ishlarni koʻrib chiqamiz.
Axborot oʻlchami va uning notekis taqsimlanish tushunchasi dastlab moliyaviy
sohada tadqiqotlar olib borgan ingliz olimlari tomonidan ilgari surildi va ular
tomonidan oʻziga xos konsepsiyalar ishlab chiqildi. Birinchilardan boʻlib Jorj
Akerlof 1970-yillarda olib borgan tadqiqot ishi orqali sifat oʻlchami bozordagi
muvaffaqiyatsiz holatlarga olib kelishi mumkinligi haqidagi gʻoyani taqdim
etdi[1].

Maykl Spensning ilmiy ishlanmalarida ilgari surilgan “signalizatsiya
nazariyasi” orqali moliyaviy munosabatlarda tomonlar axborot notekis
taqsimlanishini kamaytirish uchun qanday harakat qilishlari mumkinligini
oʻrganib chiqdi[2].

Jozef Stiglisning “skrining nazariyasi” esa iqtisodiyotda axborotning notekis
taqsimlanish holatlarini bartaraf etishning asosiy omili haqidagi tushunchani
yanada kengaytirdi[3].

Ushbu asosiy nazariyalar raqamli moliyaviy operatsiyalarga chuqur taʼsir
koʻrsatadi. Jumladan, kriptovalyuta bozorlarida “limon muammosi” degan
tushuncha mavjud boʻlib, bunda tokenlarning soni va qiymatini baholashda
axborotning roli orqali qiyin holatga olib kelishi mumkin. Bu esa bozorning
mavjud holati samarasiz ekanligiga olib keladi.

Tadqiqotchi Jorj Akerlofning ilgari surgan “limon muammosi” gʻoyasi
zamirida tovarlar, ishlar hamda xizmatlar bozorini egallashda axborot notekis
taqsimlanishi natijasida ulardagi nuqsonli holatlarning kelib chiqishi bilan
bogʻliq masalalar yotadi. Yaʼni tovarlar, ishlar va xizmatlar bilan bogʻliq
maʼlumotlarning notoʻgʻri yetkazilishi natijasida nuqsonli deb topilgan ishlar,
xizmatlar va tovarlar Amerika amaliyotida “limon” atamasi bilan eʼtirof etiladi.

Buyuk Britaniyaning Moliyaviy boshqaruv organi 2019-yildagi kriptoaktivlar
boʻyicha berilgan hisobotida ham axborotlar bilan bogʻliq notekis
taqsimotning mavjudligi va buning natijasidagi muammo taʼkidlanib,
isteʼmolchilar raqamli aktivlarning haqiqiy qiymatini baholashda duch
keladigan qiyinchiliklar haqida toʻxtalib oʻtildi[4].

Tahlil etilgan “signalizatsiya nazariyasi” yordamida bugungi kunda raqamli
moliyaviy xizmatlar koʻrsatish sohasida yangi ilovalar ishlab chiqildi. Bunda
shaffof tranzaksiyalar tarixini taʼminlash uchun blokcheyn texnologiyasidan
foydalanish orqali erishiladi va shu bilan axborot notekis taqsimlanishi oldi
olinadi.

Yevropa Markaziy bankining “Raqamlashtirishning moliyaviy faoliyatga
boʻlgan taʼsiri haqida”gi hisobotida texnologik taraqqiyot nuqtayi nazaridan
ushbu anʼanaviy nazariyalar qaytadan muhokama maydonida huquqiy

jihatdan baholanayotganini kuzatish mumkin[5].
Anʼanaviy moliyaviy operatsiyalardan raqamli moliyaviy operatsiyalarga

oʻtish axborotning notekis taqsimlanishi manzarasini sezilarli darajada
oʻzgartirdi. Anʼanaviy moliyada axborot notekis taqsimlanishi koʻpincha
tomonlarning jismoniy ajralishi va moliyaviy maʼlumotlarga kirishning
cheklanganligidan kelib chiqadi. Raqamli moliya yoʻlimizda turgan
toʻsiqlarning bir qismini kamaytirishi bilan birga, yangi murakkabliklarni
keltirib chiqaradi.

Tadqiqotchi S. Klaysseys va boshqalarning "Moliyaviy iqtisodning yillik
sharhi" nomli ishida ushbu oʻzgarishlar atroflicha oʻrganib chiqilib,
raqamlashtirish jarayoni maʼlumotlarga kirishni yaxshilagan boʻlsa-da, raqamli
moliyaviy mahsulotlarning murakkabligi tufayli axborot notekis
taqsimlanishning yangi shakllarini yaratganini taʼkidlaydi[6]. Masalan, yuqori
chastotali savdo algoritmlari anʼanaviy bozorlardagidan tubdan farq qiladigan
axborotni yaratadi va taʼminlaydi. Buyuk Britaniyaning Moliyaviy boshqaruv
organi ishchi guruhi “Tashkforce” hamda tomonidan “Kriptoaktivlar boʻyicha
yoʻriqnoma”ni 2018-yil oktyabr oyida Buyuk Britaniyaning kriptoaktivlar
boʻyicha ishchi guruhi “Tashkforce” oʻzining kriptoaktivlar va Distributed
Ledger Technology boʻyicha siyosati va tartibga solish yondashuvini
belgilaydigan hisobotni chop etdi. Xususan, mazkur hisobotda Buyuk
Britaniyaning “Algoritmik savdo toʻgʻrisida”gi qoidalarining 17-moddasiga
sharh berilib, unga koʻra, shaffoflik va xavflarni nazorat qilishni talab qilish
orqali ushbu yangi maʼlumotlar notoʻgʻri taqsimlanishidan kelib chiqadigan
xavflarni hal qilishga qaratilgan choralarni ishlab chiqish tavsiya qilindi[7].

Biroq oʻtgan yillar davomida bu borada oldinga siljishlar kuzatilmadi va bu
bilan bogʻliq masalalar hanuzgacha ochiqligicha qolmoqda. Misol uchun,
Xalqaro hisob-kitoblar bankining 2020-yilgi hisoboti shuni koʻrsatadiki, yirik
moliya institutlarining murakkab maʼlumotlarni tahlil qilish imkoniyatlari
tufayli maʼlumotlar mavjudligi koʻpayganiga qaramay, raqamli moliyaviy
bozorlarda axborotning notekis taqsimlanishi saqlanib qolmoqda[8].

Bu moliyaviy maslahat uchun ishlatiladigan algoritmlarning murakkabligi
xizmat koʻrsatuvchi provayderlar va isteʼmolchilar oʻrtasida yangi axborot
boʻshliqlarini yaratishi mumkin boʻlgan robot-maslahatchilar misolida yaqqol
koʻrinadi. Moliyaviy barqarorlik kengashining (Financial Stability Board)
2017-yilgi moliyaviy xizmatlarda sunʼiy intellekt haqidagi hisobotida ham
vujudga kelgan mazkur muammolar taʼkidlab oʻtildi[9]. Bundan tashqari,
oʻtkazilgan tadqiqot ishlari xulosalariga koʻra, moliyaviy vositachilik xarajatlari
nisbatan oʻzgarmagan boʻlsa-da, raqamli asrda axborot notekis
taqsimlanishining tabiati keskin oʻzgarganligi haqida statistik dalillarni taqdim
etadi[10].

Raqamli moliyaviy xizmatlar sohasida axborotning notekis taqsimlanishi
yoki maʼlumotlarning tegishli munosabatlarga “Big data” yetarlicha oʻzining
taʼsirini koʻrsatadi. Big datalar raqamli moliyadagi axborot notekis taqsimlanish
jarayonini rivojlantirish bilar bir qatorda maʼlumotlarni qisqartish va tartibga
solishda yangi muammolarni ham keltirib chiqaradi. Raqamli tranzaksiyalarda
mavjud boʻlgan maʼlumotlar bazasining katta hajmi, tezligi va xilma-xilligi
bozor xatti-harakatlari hamda individual moliyaviy modellar haqida misli
koʻrilmagan tushunchalarni beradi.

Moliyaviy tadqiqotlar sharhida Big datalar tahlili shuni koʻrsatadiki,
maʼlumotlardagi aniq tavakkalchiliklarni qanchalik baholashni taʼminlash
orqali kredit bozorlaridagi maʼlumotlar notekis taqsimlanishini sezilarli
darajada kamaytirishi mumkinligini koʻrsatadi[11]. Masalan, ijtimoiy
tarmoqlardagi faollik va mobil telefondan foydalanish kabi muqobil
maʼlumotlar manbalaridan foydalanish moliya institutlariga anʼanaviy kredit
tarixiga ega boʻlmagan shaxslarning kredit qobiliyatini baholash imkonini
berdi.

Bu holatlar rivojlanayotgan davlatlar moliyaviy bozorlarida ham yaqqol
namoyon boʻlishi Jahon bankining 2019-yilgi “Fintech va moliyaviy inklyuzivlik
haqida”gi hisobotida ham taʼkidlab oʻtildi[12]. Biroq maʼlumotlarning yirik oqimi
texnologik kompaniyalar va moliya institutlari qoʻlida markazlashishi axborot
notekis taqsimlanishining yangi shakllarini yaratadi. Oʻz navbatida, moliyaviy
kompaniyalar tasarrufida maʼlumotlar bazasining mavjudligi bozorning
markazlashuviga olib kelishi va algoritmik bir taraflik ehtimolini keltirib
chiqarishi mumkin. Raqamli moliyaviy xizmatlar koʻrsatishda axborotning
maxfiyligi bilan bogʻliq masalalar ham muhim rol oʻynaydi.

Yevropa Ittifoqining Maʼlumotlarni himoya qilish boʻyicha umumiy
reglamentining 22-moddasi avtomatlashtirilgan individual qarorlar qabul
qilishga oʻz taʼsirini oʻtkazadi. Jumladan, mazkur moddada koʻrsatilgan
qoidalar subyekt profil yaratishda moliyaviy institutlarning big datalaridan
foydalanish tartibi va asoslariga bevosita taʼsir qiladi[13].

Bundan tashqari, moliyaviy qarorlar qabul qilish uchun shaxsiy
maʼlumotlardan foydalanishning axloqiy oqibatlari juda muhim hisoblanadi.
Tadqiqotchilar kredit reytingida big datalardan keng qamrovli foydalanish
mavjud ijtimoiy tengsizliklarni davom ettirishi va hatto uni kuchaytirishi
mumkinligini taʼkidlaydi[14].

Minglab maʼlumotlar nuqtalarini birlashtirgan kredit-baholash
vositalarining aksariyati isteʼmolchining oʻziga aniq boʻlmagan holatlarda
toʻplaydi va mazkur holat jiddiy shaffoflik muammolarini keltirib chiqaradi.
Isteʼmolchilarning adolatsiz kredit qarorlarini aniqlash va ularga nisbatan eʼtiroz
bildirish imkoniyati cheklangan hamda kreditni yaxshilash uchun qanday
qadamlar qoʻyish kerakligini tushunish imkoniyati ham kam boʻladi.

Oʻtkazilgan tadqiqotlar raqamli vositalar tomonidan qoʻllaniladigan
maʼlumotlarning toʻgʻriligini shubha ostiga qoʻydi. Baʼzi hollarda kredit berish
qarorlariga jiddiy taʼsir koʻrsatadigan jiddiy kamchiliklarni aniqladi. Big data
vositalari isteʼmolchilarning oilaviy, diniy va ijtimoiy holatiga va ularning arzon
kredit olish huquqini aniqlaydigan “birlashma boʻyicha kredit layoqati” tizimini
yaratishga xavf tugʻdirishi mumkin. Ushbu vositalar birgina “obyektiv” ball
ortidagi kamsituvchi va subyektiv kreditlash siyosatini yanada yashirishi
mumkin.

Tan olish kerakki, bugungi kundagi raqamli moliyaviy munosabatlar sohasi
keng qamrovli boʻlib, uning yana bir turi blokcheyn texnologiyalari hisoblanadi.
Shu oʻrinda tabiiy savol tugʻilishi mumkin, yaʼni blokcheyn texnologiyalari
axborot notekis taqsimlanishiga boʻlgan taʼsiri va roli qanday? Blokcheyn
texnologiyasi orqali raqamli moliyaviy amaliyotni yuritishda axborot notekis
taqsimlanish holatlarini bartaraf etuvchi va salohiyatli obyekt sifatida paydo
boʻldi. Shaffoflik, oʻzgarmaslik va markazsizlashtirishning asosiy xususiyatlari
tranzaksiya qiluvchi tomonlar oʻrtasidagi axborot boʻshliqlarini kamaytirish

uchun yangi imkoniyatlarni taklif qiladi. Ilmiy tahlillar blokcheyn
tranzaksiyalarining shaffof va buzgʻunchi yozuvini taqdim etish orqali axborot
notekis taqsimlanishini sezilarli darajada kamaytirishi mumkinligini isbotlab
berdi[15].

Blokcheyn texnologiyasi markazlashtirilmagan kelishuvni taʼminlaydi, aqlli
shartnomalar yordamida ushbu maydonni kengaytiradi va tartibli harakatlarni
nazorat qila oladi. Shu bilan birga, markazlashmagan kelishuvni yaratish orqali
axborot muhitini oʻzgartiradigan maʼlumotni tarqatishni oʻz ichiga oladi. Aqlli
shartnomalar axborot notekis taqsimlanishini muvofiqlashtirish bilan bir
qatorda bu borada raqobatni kuchaytiradi, isteʼmolchilar sonini oshiradi va
kelishuv jarayonida maʼlumotni tarqatish bilan bogʻliq holatlarni
muhokamadan oʻtkazadi. Umuman olganda, blokcheynlar kengroq iqtisodiy
natijalar bilan bozor muvozanatini saqlaydi.

Blokcheyn texnologiyasida maʼlumotlar bilan bogʻliq shaffoflikning yoʻqligi
tarixan muhim muammo boʻlgan derivativlar savdosi kabi murakkab moliyaviy
bozorlarda ham dolzarblik kasb etadi. Yevropa Qimmatli qogʻozlar va bozorlar
faoliyatini muvofiqlashtirish boshqarmasining 2019-yildagi taqsimlangan
kriptoaktivlar texnologiyasi haqidagi hisoboti blokcheyn qanday qilib bozor
shaffofligini oshirishi va mijoz tavakkalchiligini kamaytirishi mumkinligini
muhokama qiladi[16].

Biroq raqamli moliyaviy xizmatlarda blokcheyn texnologiyalaridan
foydalanish va undan moliyaviy operatsiyalarni amalga oshirish jarayoni
qiyinchiliklardan xoli emas. Bunga toʻsqinlik qiluvchi asosiy omillardan biri
uning faoliyat olib borish koʻlamini nazorat qilish hamda energiya isteʼmoli
bilan bogʻliq texnik cheklovlar hisoblanadi. Blokcheynga asoslangan moliyaviy
xizmatlarga tartibga soluvchi yondashuvlar dunyo miqyosida turlicha boʻlib,
davlatlarning yurisdiksiyalarida axborot notekis taqsimlanishining yangi
shakllarini yaratdi. Moliyaviy jinoyatlarga qarshi kurashish tashkiloti (Financial
Action Task Force --FATF) 2019-yilda qabul qilgan “Virtual aktivlar boʻyicha
yoʻriqnoma”sida transchegaraviy axborot boʻshliqlarini kamaytirish uchun
raqamli aktivlar va ular bilan hisob-kitob qilishning standartlashtirilgan tartibini
ishlab chiqdi[17].

Bundan tashqari, blokcheyn texnologiyasi orqali shaffoflikni taʼminlash va
uning imkoniyatlarini oshirishi mumkin boʻlsa-da, u maxfiylik bilan bogʻliq
muammolarni ham keltirib chiqaradi. Bu holat shaffoflik va maxfiylik
oʻrtasidagi balansni keskin buzgan holda maxfiylikka asoslangan
kriptovalyutalarning rivojlanishida yaqqol namoyon boʻladi. Axborot notekis
taqsimlanishi bilan bogʻliq muammolarni bartaraf etishda sunʼiy intellekt va
shu asosda faoliyat olib boruvchi robot mashinalarning oʻrni beqiyos
hisoblanadi. Ushbu texnologiyalar misli koʻrilmagan tezlikda katta hajmdagi
maʼlumotlarni qayta ishlash va tahlil qilish imkonini beradi, bu esa axborot
bilan bogʻliq almashinuv maydonini tenglashtiradi.

Mazkur sohaga doir tadqiqotlarda sunʼiy intellekt yordamida raqamli
moliyaviy xizmatlar koʻrsatish bozorida axborotlar notekis taqsimlanishini
yumshatish va uning ijobiy taʼsiri haqida toʻxtalib oʻtilgan. Jumladan, sunʼiy
intellekt algoritmlari kredit layoqatiga ega boʻlgan yoki ega boʻlmagan shaxslar
maqomini aniqroq baholash uchun muqobil maʼlumotlar manbalaridan
foydalangan holda kredit tarixini aniqlaydi[18].

Angliya Bankining 2019-yilga bagʻishlangan “Buyuk Britaniya moliyaviy
xizmatlarida robot mashinalarni oʻrganish boʻyicha hisoboti”da belgilanishicha,
sunʼiy intellektga asoslangan texnologiyalar mazkur faoliyatdagi
tavakkalchilikning kafolatlanganligi hamda axborot boʻshliqlarini kamaytirish
imkoniyatlarining mavjudligini taʼkidlaydi[19]. Garchi sunʼiy intellektga
asoslangan robot mashinalar bilan raqamli moliyaviy xizmatlardan
foydalanishda qanchalar qulaylik yaratilgan boʻlsa-da, u ham oʻziga xos
kamchiliklar va yangi muammolardan xoli emasligini kuzatish mumkin. Misol
uchun, tadqiqotchi Joshua Kroll va boshqalarning fikricha, murakkab boʻlgan
sunʼiy intellekt algoritmlarining noaniqligi sababli hamda qaror qabul qilish
jarayonida kamroq shaffof boʻlgani bois axborot notekis taqsimlanishining
yangi shakllarini yaratib qoʻyishi mumkin[20].

Ayniqsa, buning taʼsirida kredit reytingi va undagi tavakkalchilikni
baholashda muammoli holatlarni keltirib chiqarishi mumkin. Bu yerda mijozlar
mavjud holatlar toʻgʻrisida toʻliq maʼlumotlar bilan tanishishlari va shu orqali
isteʼmolchilar ishonchini qozonish juda muhim hisoblanadi. Jumladan, Yevropa
Ittifoqi tomonidan taklif etilgan “Sunʼiy intellekt toʻgʻrisida”gi qonunning
6-moddasi aynan sunʼiy intellektning yuqori xavfga ega boʻlgan tizimlarini
maʼlumotlar shaffofligi va inson nazoratini talab qilish orqali hal etishni nazarda
tutadi. Unga koʻra, sunʼiy intellekt tizimining taʼrifi uni ishlab chiqishda
qoʻllaniladigan oʻziga xos texnika va yondashuvlar roʻyxati bilan toʻldirilishi
kerakligi, ular bozor va texnologik oʻzgarishlarni hisobga olgan holda
yangilanib turishi lozimligi va bunda tegishli oʻzgartirishlar kiritish uchun
Yevropa komissiyasi tegishli hujjatlarni qabul qilishda vakolatli hisoblanishi[21]
belgilangan.

Bundan tashqari, sunʼiy intellekt modellaridagi bir-biriga moslashuvchanlik
xususiyatining mavjudligi raqamli moliyaviy xizmatlar koʻrsatish borasida bir
taraflik va tengsizliklarni kuchaytirishi mumkin. Xususan, robot mashina
modellari orqali kredit qarorlarining aniqligini oshirishi mumkin boʻlsa-da, ular
turli demografik guruhlarga turlicha taʼsir koʻrsatishi mumkinligi toʻgʻrisida
tadqiqotlar natijasida olingan taxminlar mavjud.

Tadqiqotchilar AQSh ipoteka amaliyoti boʻyicha maʼlumotlardan
foydalanib, raqamli moliyaviy xizmatlarni tartibga solishda anʼanaviy va
mashina bilan bogʻliq modellar oʻrtasidagi farqlar mavjudligini taxmin
qilishlarini, ular qarz oluvchilar oʻrtasida diskriminatsiya holatlarini
aniqlaganliklarini, kredit bozori modelida robot mashinani oʻrganish guruhlar
oʻrtasidagi va guruhlar ichidagi stavkalardagi nomutanosiblikni oshirish
mumkinligini hamda bu oʻzgarishlar, birinchi navbatda, katta
moslashuvchanlik bilan bogʻliq[22]ligini taʼkidlashadi.

Raqamli moliyaviy xizmatlar koʻrsatish va moliyaviy operatsiyalarni amalga
oshirishda vositachilarning huquqiy holati qanday, degan tabiiy savol tugʻilishi
mumkin. Moliyaning raqamli transformatsiyasi vositachilar rolini sezilarli
darajada oʻzgartirdi, yangi ishtirokchilarni kiritdi va axborot notekis
taqsimlanish dinamikasini oʻzgartirdi. Banklar kabi anʼanaviy moliyaviy
vositachilar tomonidan FinTech kompaniyalari va raqamli moliyaviy xizmat
subyektlari faoliyati bilan bogʻliq raqamli platformalarga nisbatan eʼtiroz
bildirilmoqda.

Bu borada olib borilgan tadqiqotlarga koʻra, anʼanaviy moliyaviy xizmat
koʻrsatuvchi banklar raqamli texnologiya bilan bogʻliq vositachilikka boʻlgan

ehtiyojni kamaytirish imkoniyatiga ega boʻlsa-da, koʻpincha turli axborot
afzalliklariga ega boʻlgan raqamli vositachilarning yangi shakllari paydo
boʻlmoqda[23].

FinTech moliyaviy barqarorlikni va xizmatlarga kirishni ham yaxshilashi
mumkin. Ammo buning uchun mazkur faoliyatni tartibga soluvchi qoidalar
ishlab chiqilishiga qaratilgan masalalar diqqat markazida boʻlishi talab etiladi.
Masalan, “peer-to-peer” kreditlash platformalari anʼanaviy bank modellarini
juda qulay emasligini isbotlab bergan boʻlsa-da, ammo ular kredit
tavakkalchiligini baholash bilan bogʻliq yangi maʼlumotlarning notoʻgʻri
oʻlchovini, yaʼni maʼlumotlar xilma-xilligini joriy qiladi.

Soʻzsiz, bugungi kunda toʻlov va kreditlash xizmatlarini taklif qiluvchi
elektron tijorat gigantlari kabi moliyaviy vositachi sifatida ishlaydigan raqamli
platformalar oʻziga xos tartibga solish muammolarini keltirib chiqaradi. Xalqaro
hisob-kitoblar bankining 2019-yilgi “Moliya sohasidagi yirik texnologiyalar
haqida”gi hisobotida ushbu platformalarning Big tech resurslari qanday qilib
muhim axborot afzalliklarini yaratishi mumkinligi muhokama qilindi. Raqamli
moliyaviy vositachilarni tartibga solish yondashuvlari global miqyosda turlicha
boʻlib, yangi axborot boʻshliqlarini keltirib chiqarishi mumkin.

Moliyaviy barqarorlik kengashining 2019-yilgi hisobotida ham moliyaviy
xizmatlarda FinTech va bozor tuzilmasi yangi vositachilar tomonidan yuzaga
keladigan noyob xavflarni bartaraf etuvchi meʼyoriy-huquqiy bazalar zarurligini
taʼkidlaydi[24].

Amaliyotda markazlashmagan moliya (The decentralized finance)
platformalarining paydo boʻlishi anʼanaviy vositachilik tushunchalariga doir
konsepsiyalarni butunlay shubha ostiga qoʻydi. Bu holat tadqiqotchi Fabian
Schar tomonidan muhokama qilinib, bu sohalarda axborot notekis
taqsimlanishi va markazlashmagan tizimning mavjudligi yangi tartibga solish
yondashuvlari ishlab chiqilishi zarurati haqida takliflar berildi[25]. Tadqiqotchi
markazlashmagan moliya platformasiga baho berar ekan, u hali ham maʼlum
xavf-xatarlarga ega boʻlgan bozor ekanligi, ammo undan samaradorlik va
shaffoflik mavjudligi uchun foydalanish mumkinligini, ushbu platforma
moslashish nuqtayi nazaridan ham qiziqarli xususiyatlarini yuqori baholashini
hamda uning mustahkam va shaffof moliyaviy infratuzilmaga hissa qoʻshishi
mumkinligi haqida xulosaga keladi.

Biz raqamli moliyaviy xizmatlar koʻrsatish sohasida isteʼmolchilar
huquqlarining himoyasi borasidagi masalalarda axborot va maʼlumotlarning
notekis taqsimlanishini oʻrganish lozim deb hisoblaymiz. Axborot notekis
taqsimlanishi sharoitida isteʼmolchilarning huquqlarini himoya qilish raqamli
moliyaviy operatsiyalarni amalga oshirishda yangi meʼyorlarni belgilab berdi.

Raqamli moliyaviy mahsulotlarning murakkabligi va tranzaksiyalar tezligi
bilan birgalikda xizmat koʻrsatuvchi provayderlar hamda isteʼmolchilar
oʻrtasidagi axborot boʻshliqlarini kuchaytirishi mumkin. Bu, oʻz navbatida,
raqamli moliya raqamli muhitning oʻziga xos xavf-xatarlarini hal qiluvchi va
isteʼmolchilarni himoya qilish uchun yangi yondashuvlarni talab qiladi. Misol
uchun, moliyaviy ilovalarning foydalanuvchi interfeyslarida qorongʻi
naqshlardan foydalanish isteʼmolchilarning xatti-harakatlarini boshqarishi
mumkin.

Ushbu holat Buyuk Britaniyaning Moliyaviy xulq-atvor organining “Raqamli
bozorlardagi zaiflik haqida”gi 2020-yilgi hisobotida taʼkidlab oʻtilgan[26].

Raqamli moliyaviy xizmatlar koʻrsatish sohasida isteʼmolchilar huquqlarini
himoya qilish qoidalari Yevropa Ittifoqining “Adolatsiz tijorat amaliyotlari
toʻgʻrisida”gi direktivasida ham belgilab qoʻyildi. Xususan, direktivaning
7-moddasiga koʻra, tijorat amaliyoti, agar oʻzining aniq kontekstida uning
barcha xususiyatlari va sharoitlarini hamda aloqa vositasining cheklovlarini
hisobga olgan holda isteʼmolchiga kontekstga koʻra xabardor boʻlish uchun
zarur boʻlgan muhim maʼlumotlarni oʻtkazib yuborsa, notoʻgʻri deb
hisoblanadi[27]. Bunda tranzaksiya qarori va shu tariqa oddiy isteʼmolchini
boshqa usulda qabul qilmagan tranzaksiya qarorini qabul qilishga sabab
boʻladi yoki sabab boʻlishi mumkin. Mazkur qoidalar axborotning yetarli
darajada oshkor etilishini taʼminlash uchun raqamli moliyaviy xizmatlar
sohasida qoʻllanildi.

Raqamli muhitda isteʼmolchilarning ongli roziligini taʼminlash masalasi
muhim muammolarni keltirib chiqaradi. Bunda yuqori tezlikdagi raqamli
tranzaksiyalarda anʼanaviy rozilik modellari mavjud boʻlib, unda
isteʼmolchilarning roziligini hamda oʻzining xohish-irodasini erkin ifoda
etishdagi cheklovlar ham mavjud.

Olib borilgan tahlillar shuni koʻrsatadiki, raqamli asrda isteʼmolchilar uchun
axborot notekis taqsimlanishini kamaytirishning asosiy omili – raqamli
moliyaviy taʼlim zarurligi bilan belgilanadi. Biroq axborot boʻshligʻini bartaraf
etishda ushbu tashabbuslarning samaradorligi doimiy tadqiqot va
munozaralar mavzusi boʻlib qolmoqda.

Shu bilan birga, raqamli moliyaviy xizmatlar koʻrsatishning transchegaraviy
moliyaviy amaliyotida ham oʻz-oʻzidan axborot notekis taqsimlanishi,
yurisdiksiyaning turli xil amal qilishi va tartibga solishdagi oʻziga xoslik,
davlatlarning mavjud qonunchiligidagi muhit va texnologiyalarning notekis
rivojlanishi bilan bogʻliq muammolar ham muhokama markazida turibdi.

Raqamli moliyaviy-transchegaraviy amaliyotda axborot notekis
taqsimlanishi oqibatida mazkur bozorning samarasizligi hamda tranzaksiya
xarajatlarining oshishiga qanday taʼsir koʻrsatayotganligi haqida tahlillar
mavjud. Jahonda xalqaro moliyaviy tashkilotlar ushbu muammolar yechimini
topishga qaratilgan qoidalarni ilgari surmoqda. Jumladan, Moliyaviy
jinoyatlarga qarshi kurashish tashkiloti (Financial Action Task Force -- FATF)
tomonidan 2021-yildagi moliyaviy harakatlarni muvofiqlashtirish boʻyicha
tavsiyalarida -- transchegaraviy moliyaviy amaliyotlarda jinoiy faoliyatdan
olingan daromadlarni legallashtirish va terrorizmni moliyalashtirishga qarshi
kurashishda axborot boʻshliqlarini bartaraf etish uchun huquqiy asos
yaratildi[28].

Biroq davlatlararo yurisdiksiyalarda maʼlumotlarni oshkor qilish bilan
bogʻliq talablarni unifikatsiyalash masalalari asosiy muammoli vaziyatlarni
keltirib chiqarmoqda. Global raqamli aktivlar bilan ishlash borasidagi xulosalar
raqamli aktivlarning yangi shakllarini tartibga solish borasida transchegaraviy
hamkorlik zaruratini talab etmoqda. Bu borada Yevropa Ittifoqi yoki shunga
oʻxshash ittifoqdosh mamlakatlar doirasida anʼanaviy valyutaga doir siyosatga
oʻxshash raqamli maydon tashkil etilishi yordamidagina raqamli moliyaviy
bozordagi axborot notekis taqsimlanishi muammosini hal qilish mumkin
degan xulosaga kelishimiz mumkin.

Xususan, raqamli aktivlar bilan bogʻliq masalani muvofiqlashtiruvchi
yagona taʼsir kuchiga ega boʻlgan xalqaro tashkilotning mavjudligi raqamli

transchegaraviy toʻlovlardagi maʼlumotlar bilan bogʻliq boʻshliqlarning bartaraf
etilishiga olib keladi. Global yuridik shaxs identifikatori tizimi kabi xalqaro
tranzaksiyalarda axborot boʻshliqlarini kamaytirishga qaratilgan tashabbuslar
hamda transchegaraviy axborot notekis taqsimlanishini hal qilishga qaratilgan
global standartlarning ishlab chiqilishi muhim ahamiyat kasb etadi.

Raqamli moliyaviy amaliyotlarda axborot notekis taqsimlanganligini hal
qilishning huquqiy tartibga soluvchi yondashuvlari soʻnggi yillarda raqamli
moliya landshaftida dinamik tarzda jadal rivojlandi. Mazkur munosabatlarni
tartibga solishda meʼyoriy-huquqiy bazalarni tashkil etish hamda raqamli
moliya sohasida axborot notekis taqsimlanishini samarali hal qilish uchun
innovatsion tarzda isteʼmolchilarni himoya qilish orqali muvozanatni tiklash
mumkin. Soʻnggi paytlarda qabul qilingan moliyaviy qoidalar raqamli muhitda
maʼlumotlarni oshkor qilishni kuchaytirishga qaratilgan.

Bizning fikrimizcha, rivojlanayotgan texnologik yechimlar raqamli
moliyaviy amaliyotlarda axborotning notekis taqsimoti bilan bogʻliq
muammolarni kamaytirish uchun innovatsion yondashuvlarni
qoʻllab-quvvatlash lozim. Bundan tashqari, meʼyoriy hujjatlarni qabul qilishda
amalda mavjud boʻlgan raqamli tarmoqlardagi aqlli shartnomalarga qoʻyilgan
talablar asosida meʼyoriy hujjatlarni ishlab chiqish mavjud muammoning
yechimini topishga imkon yaratadi. Raqamli moliyaviy xizmatlarni tartibga
solish, u bilan bogʻliq axborot va maʼlumotlar doir muammoli vaziyatlarni
bartaraf etishda xalqaro doirada hamma uchun bir xil kuchga ega boʻlgan
standart va qoidalarning ishlab chiqilishi dolzarb vazifalardan hisoblanadi.

Moliyaviy xizmatlarda yangi texnologiyalarni tartibga soluvchi normalarni
ishlab chiqishga doir mulohazalar murakkabligi bilan ajralib turadi. Xalqaro
tashkilotlar hamda davlatlar tomonidan nazorat qiluvchi va tartibga soluvchi
texnologiyalardan foydalanish boʻyicha ushbu texnologiyalarning meʼyoriy
hujjatlarga muvofiqligini qayta koʻrib chiqish masalasini muhokama qilish
maqsadga muvofiqdir.

Bugungi raqamli moliyaviy amaliyotlarda axborotlarning roli koʻp qirrali va
turli xilligi bilan ajralib turadi. Raqamli texnologiyalar axborot almashish va
shaffoflik uchun misli koʻrilmagan imkoniyatlarni taqdim etsa-da, ular yangi
mazmundagi murakkablik va muammolarni ham keltirib chiqaradi. Yangi
innovatsiyalar isteʼmolchilar huquqlarini himoya qilish va bozor yaxlitligi bilan
muvozanatlashda meʼyoriy-huquqiy baza hamda texnologik yechimlar
oʻrtasidagi moslashtirishni doimiy ravishda talab qiladi. Raqamli moliya
rivojlanishda davom etar ekan, axborot bilan bogʻliq muammolarni hal qilish
adolatli, samarali va barqaror moliyaviy bozorlarni taʼminlash uchun muhim
ahamiyatga ega boʻlib qoladi.

